Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Bakartxo Ruiz Jaso andreak egindako galderaren erantzuna, Foru Diputazioak emana, Euskal Autonomia Erkidegoarekin osasun publikoaren eta lan osasunaren arloetan dagoen lankidetza-mailari buruzkoa. Galdera argitaratu zen 2017ko otsailaren 6ko 25. Nafarroako Parlamentuko Aldizkari Ofizialean.

Iruñean, 2017ko otsailaren 27an

Lehendakaria: Ainhoa Aznárez Igarza

ERANTZUNA

EH BILDU NAFARROA parlamentu-taldeari atxikitako foru parlamentari Bakartxo Ruiz Jaso andreak idatziz erantzuteko galdera egin du (9-17/PES-00031), informazioa nahi baitu “Nafarroako eta EAEko osasun publikoko eta lan osasuneko arduradunek izan zuten bilerari buruz”. Hauxe da Nafarroako Gobernuko Osasuneko kontseilariak horren gainean informatu beharrekoa:

Daukagun informazioaren arabera, iraganean hartu-eman batzuk izan ziren Nafarroako Osasun Publikoaren eta Lan Osasunaren Institutuko eta Osalaneko langile teknikoen artean, beste autonomia erkidego batzuetako antzeko lurralde-erakundeekiko harremanaren esparruan.

Legegintzaldi honetan zehar, Nafarroako Osasun Publikoaren eta Lan Osasunaren Institutuko Gerentziako Zuzendaritzak eta Lan osasunaren Zerbitzuko Burutzak bi bilera izan dituzte Osalaneko beren homologoekin. Horietako lehena izan zen Eusko Jaurlaritzako erakunde horretako zuzendaritza EAJ-PNVren eskuetan zenean; bigarrena, berriz, Osalanen Zuzendaritzan PSE dagoenean izan da.

Lehenengo bilera 2015eko urrian izan zen, eta bigarrena, berriz, 2017ko urtarrilean. Lehenengo topaketaren xedea izan zen elkar ezagutzea, Nafarroako arduradunetan izandako aldaketen ondoren, bai Nafarroako Osasun Publikoaren eta Lan Osasunaren Institutuan, bai Lan Osasunaren Zerbitzuan; halaber, egokitzat jotzen diren gai guztietan elkarrekin lan egiteko posibilitateak eta aukerak aztertu eta zabaldu nahi izan ziren. Halaber, erabaki zen 2016an beste topaketa bat egitea.

Bigarren bilera hori 2017ko urtarrilaren 25ean izan zen, eta hartan honako hauek egon ziren: Osalaneko zuzendari nagusi izendatu berria, Alberto Alonso jauna, Nafarroako Osasun Publikoaren eta Lan Osasunaren Institutuko zuzendari kudeatzailea, María José Pérez Jarauta andrea, Osalaneko bi zerbitzuetako buruak, Juan Carlos Coto eta Javier Inda jaunak, eta Nafarroako Osasun Publikoaren eta Lan Osasunaren Institutuko Lan Osasunaren Zerbitzuko burua, Iñaki Moreno jauna. Bilera Nafarroako Osasun Publikoaren eta Lan Osasunaren Institutuak Landabenen duen Lan Osasunaren Zerbitzuko lokaletan izan zen, eta helburua izan zen bi erakundeen arteko lankidetza-arloak identifikatu eta operatibo jartzea.

Hona hemen proposatu zen gai-zerrenda:

1. Lehen sektoreko lankidetzak: CANO taldeari buruzko informazioa.

2. Basozaintzaren arloa. Nafarroako Lan Osasunaren Ekintza Planeko Basozaintza Arloaren programa:

– Basozainak.

– Bertatik bertarako prebentzio-baliabideak.

– ‑Laneko arriskuei aurrea hartzeko zerbitzu mankomunatua

3. Nekazaritzaren arloa:

– Gihar eta muskuluetako arriskuak

– Higiene arriskuak, agente kimikoak

– Adina

– Langile autonomoak

– Sasoikako langileak

4. Beste gai batzuk: Erregistroak, prebentzio zerbitzuak.

Ildo horretatik, bilera horretan, Osalanek interes berezia erakutsi zuen 2017-2020 Nafarroako Lan Osasunaren Planeko Basozaintzako Programa zela eta. Osalaneko ordezkariek arlo honi dagokionez planteatu zuten Nafarroa CANO taldean sar zedin. CANO taldeak Kantauri aldeko autonomia erkidegoak (Galizia, Asturias, Kantabria eta EAE) biltzen ditu, eta arrantzaren arloarekin lotutako lan arriskuak direla-eta hasi zen lanean. Gero beste, gai batzuetara zabaldu da haren lana; besteak beste, lehen sektoreko gaietara.

Hasiera batean, bi erakundeen artean aipatutako basozaintzaren sektorearekin lotutako gaien inguruko lankidetza planteatu zen, eta Nafarroak bere burua eskaini zuen programa hori EAEn aurkezteko: lankidetza teknikoak, basozaintza programarako aurten eta datozen urteetan egitea aurreikusi diren materialak uztea, eta bestelako laguntza eta lankidetza motak.

Halaber, erabaki zen materialak, irizpideak eta prebentzio-esperientziak partekatzea nekazaritzaren arloa dela eta; bereziki, sasoikako langileei dagokienez, ikusita Araban eta Nafarroako hegoaldean diharduten kolektiboen artean dauden antzekotasunak. Halaber, Ergonomiari buruzko informazioak jaso ziren, mahats-bilketa eta gazta-ekoizpena bezalako jardueretan, bai eta nekazaritza-eskoletan produktu fitosanitarioak direla-eta ematen den prestakuntzari buruzkoak ere.

Nafarroako Osasun Publikoaren eta Lan Osasunaren Institutuak Osalaneko arduradunei 2017-2020 urteetarako Nafarroako Lan Osasunaren Planaren kopia eskuratu zien.

Nafarroako Osasun Publikoaren eta Lan Osasunaren Institutuak adierazi zuen ezagutu nahi zituela enpresetako prebentzio zerbitzuek arriskuei eta prebentzioaren kudeaketari buruz dauzkaten informazio sistemak, Osalanek bultzatuta ezartzen ari direnak. Aurreikusi da Nafarroako Osasun Publikoaren eta Lan Osasunaren Institutuko arduradunak eta teknikariak Osalanek Barakaldon (Bizkaia) dituen instalazioetara joatea, informazio sistema hori bertatik bertara ezagutzeko.

Bestalde, aurreikusita dago Nafarroako Osasun Publikoaren eta Lan Osasunaren Institutuak berehala jardunaldi bat egitea, Nafarroako prebentzio zerbitzuetako osasun arloko langileentzat, prebentzio zerbitzuek langileen osasunaren zaintza kolektiboa ezartzeko gida aurkezteko; hain zuzen ere, 2015ean Osalanek argitaratu zuen gida da.

Etorkizunari dagokionez, erabaki zen lankidetza-arlo berriak zabaltzen joatea, aldeek beharrezkotzat jotzen dituztenean.

Hori guztia jakinarazten dizut, Nafarroako Parlamentuko Erregelamenduaren 194. artikulua betez.

